Миллур ТАЙМАСОВ, Татарстанның атказанган укытучысы
ТАРИХ БИТЛӘРЕНӘ КҮЗ САЛСАК...
Вакыт-вакыт тарихка мөрәҗәгать итү кирәкле шәйдер. Чөнки «кичәге көнне белмәгән бүгенгесен аңламый», диләр бит. (А.Ирасек —чех тарихчысы.) Менә без дә математика методикасы тарихының бер битен ачып карыйк әле.
1862 елда педагог-методист И.Паульсонның «Арифметика по способу немецкого педагога Грубе» дигән китабы дөнья күрә һәм тиз арада уңыш казана. Берничә ел эчендә 12 басмасы мәктәпләргә тарала. Шулай итеп, Россия мәктәпләренә «саннар​ны өйрәнү методы» дигән метод үтеп керә. Бу ме​тодның нәрсәдән гыйбарәт икәнен 6 санын өйрәнү мисалында карап үтик:
а) 
1) 6 санын берәмлекләрдән барлыкка ки​терү һәм чагыштыру:
1 + 1 + 1 + 1 + 1 + 1 = 6, 1 · 6 = 6, 

6 - 1 - 1 - 1 - 1 - 1 = 1, 6 : 1=6.
2) 2 берәмлек белән:
2 + 2 + 2 = 6, 2 · 3 = 6,
6 – 2 - 2 = 2, 6 : 3 = 2.
3) 3 берәмлек белән:
3 + 3 = 6, 3 · 2 = 6,
6 - 3 = 3, 6 : 2 = 3.
Шулай ук 4 һәм 5 берәмлек белән чагыштыру үткәрелә.
ә) йөгерек исәпләү:
2 · 1 + 3 · 1 - 2 · 2 + (4 - 1) + 2
б) мисаллардан төрле комбинацияләр:
6 дан нинди санны 3 тапкыр алырга була?
6 ның яртысы 4 нең яртысыннан ничәгә зуррак?
в) өйрәнә торган санга бәйле рәвештә акчалар белән гамәли эш.
Шушындый тәртиптә 1-100 саннарының һәркайсы төрле яклап өйрәнелергә тиеш була. Берен​че карашка кызыклы гына күнегүләрне үз эченә ал​ган бу метод, һәркөн бер үк төрле кабатланып, эч-пошыргыч, ялыктыргыч бер шөгыльгә әйләнә. Грубе методының Россиягә тиз генә үтеп керүендә талантлы методист-педагог В.Евтушевскийның да роле зур була. Ул бу методны эшкәртә, камилләш​терә: 1 дән 20 гә кадәр саннарны гына тәфсилләп өйрәнүне калдыра, ә башка саннарны «гамәлләрне өйрәнү методы» белән үзләштерергә тәкъдим итә. В.Евтушевскийның 1971 елда - «Сборник арифметических задач», ә 1972 елда «Методика арифметики» дигән китаплары нәшер ителә. Аның мәсь​әләләр җыентыгы җентекләп эшләнгән, мәсьәлә​ләренең төрлелеге, тормыштан алынуы, кызыклы булуы белән игътибарга лаек.
Ләкин Грубе-Евтушевский методы мәктәптә дәресләрнең бертөрле һәм ялыктыргыч булуына, балаларның арифметика фәненә кызыксынуын югалтуга китерә.
Һәр идея-концепциянең үз логикасы булган ке​бек, бу методның да үз принциплары, үз логикасы бар. Грубе аны фәлсәфи һәм психологик яктан ни​гезләргә тырышкан. Күренекле математик П.Чебы-шев: «Новое в преподавании математики полезно только тогда, когда на опыте проверено, что оно лучше старого», - дигән. Чынында Грубеның «яңа» методы аңа кадәр кулланышта булган «иске» метод​тан яхшырак булып чыкмый. Математик-методистлар А.Гольденберг (1837 - 1902) һәм В.Латышев (1850 - 1912) бу методны кискен тәнкыйтьли һәм рус мәктәпләрендә куллануга каршы чыга. Ә Л.Толстой үзенең «О народном образовании» дигән мәкаләсендә Грубеның арифметикасын хәтта «җинаятьчел китап» дип атый.
А.Гольденберг үзенең методикасын төзи һәм ул, аңа нигез итеп, «гамәлләрне өйрәнү методын» ала. Аның дәреслекләре Евтушевскийныкына караган​да үзенең максатчан һәм төгәл эзлеклелеге, мәсь​әләләр һәм күнегүләрнең үзенчәлекле системасы белән аерылып тора. Нәтиҗәдә «гамәлләрне өйрәнү методы» «саннарны өйрәнү методын» җиңеп чыга һәм математика укыту методикасының прогрессив үсешен тәэмин итә. «Саннарны өйрәнү методы» пассив күзәтүгә, тоемлау-сиземләүгә генә («созер-цание») нигезләнгән булса, «гамәлләрне өйрәнү методы» исә гамәл-хәрәкәттә, үзгәрешләрне өй​рәнүгә юнәлеш тота һәм шуның белән башлангыч мәктәп математикасына диалектика килеп керә.
Тарих сәхифәләре хәзерге көнебезгә кайтып чагыштырырга, гыйбрәт алырга дә этәрә. Хәзер дә яңа идеяләр, яңа методик системалар, дидактик принциплар туа тора. Алар берсеннән-берсе матур​рак исемнәрдә йөртелә: альтернатив программа​лар, инновацион программалар, үстерешле про​граммалар һ.б. Еш кына без алар белән танышабыз да эйфориягә биреләбез. Грубе-Евтушевский дә​реслекләре белән дә башта шулай булган бит. Эй​фория — ул хисләр, эмоцияләр өлкәсе. Ә без, про​грамма һәм дәреслекләрнең концепциясен өй​рәнеп, дәреслекләрнең төзелеш принципларына, мәсьәләләр һәм күнегүләр системасына, методик аппаратына һәм башка компонентларына төпле анализ ясап, салкын акыл белән бәя бирергә тиеш. Тәкъдим ителгән программалар һәм укучылар кулы​на керәсе дәреслекләр катгый эксперимент аша үтәргә һәм объектив бәясен алырга тиеш. Шуннан соң да әле мәктәп нәрсә әйтер? Укыту процессы нинди нәтиҗә бирер? Педагогик демагогиягә ко​рылган, тышкы нәтиҗәгә юнәлеш тоткан, укучының интеллектуаль көч-куәтен исәпкә алмыйча төзелгән дәреслекләр мәктәп сынавын үтә алмыйча кулла​нылыштан төшеп калыр. Тарих шулай ди. Тарихта шулай бүлган.
Бу уи-фикерләргә «Мәгариф» журналының 2005 елгы 12 нче санында басылган «Каюм Насый-риның «Саннарны өйрәнү методы» турында» дигән мәкаләсе этәргеч бУлды. Татарча дәреслекләр төзүдә зур эшләр башкарган энциклопедист-мәгърифәтче К. Насыйри шул заманда киң таралган бу метод белән танышкандыр, В.Евтушевский дәреслеген я тәрҗемә иткәндер, я аның идеяләрен файдаланып, яңа дәреслек төзегәндер, дип фараз итик. Чөнки алда күрсәтелгән 6 санын өйрәнү үрнәге һәм Л.Хәсәнова мәкаләсендә китерелгән 5 санын өйрәнү өчен күнегүләр системасы бик ох​шаш. Өстәвенә Евтушевский дәреслеге чыгу вакы​ты һәм К.Насыйриның кулъязмасы төзелү вакыты да туры килә (1871 ел).
«Саннарны өйрәнү методы» турында сүз кузгат​кач, тагын бер сорауга җавап бирергә тырышыйк: бу метод бөтенләй югалып, тарих битләрендә генә сакланып калганмы, безнең өчен ул бер тарихи эпи​зод буларак кына кызыклымы? Әйе, бу метод мате​матика методикасының үсеш тарихында бер бас​кыч буларак кызыклы. Һәм ул бөтенләй үк югалма​ган да: безнең гамәлдәге дәреслекләрдә 1 — 10 саннарын өйрәнү нигездә шушы методка нигезләнә һәм ул түбәндәгеләрне үз эченә ала:
1)  санның барлыкка килүе һәм исеме;

2)  ул санны язу (тамгасы);

3)  натураль рәттәге урыны;

4)  «күршеләре» белән чагыштыру;

5)  өйрәнә торган санның составы.

Күргәнебезчә, Грубе-Евтушевский методының «кыйпылчыклары» сакланган һәм эшли. «Кыйпылчыклары» дип әйтү шуннан: чөнки бу методның бар​лык күнегүләре дә (мәсәлән, тапкырлау-бүлү белән бәйлеләре) безнең дәреслекләргә һәм дәресләргә керә алмый (1 — 10 саннарын өйрәнү — I класста, ә тапкырлау һәм бүлү гамәлләре II класста өйрәнелә). Әгәр укытучы, үзенең эш тәҗрибәсендә «саннар​ны өйрәнү методы»н кулланырга уйласа, програм​ма таләпләрен искә алып, «вәкаләт»ләрен арттыр​мыйча, сак эш итәргә тиештер. 

